
Disgrifiad Swydd: Tiwtor Gweithluoedd 

	Coleg:
	Academi Hywel Teifi

	Teitl y Swydd:
	Tiwtor Gweithluoedd (rhan-amser)

	Adran/Pwnc:
	Dysgu Cymraeg – Ardal Bae Abertawe 

	Cyflog:
	£34,132 y flwyddyn (£17,066 pro rata) gyda buddion USS 
Graddfa 7

	Oriau Gwaith:
	17.5 awr yr wythnos

	Cytundeb:
	Swydd cyfnod penodol tan 31 Gorffennaf 2027 (gyda phosibilrwydd o estyniad).

	Lleoliad:
	Lleolir y swydd ar Gampws Singleton, gyda’r gwaith addysgu yn digwydd ar leoliad mewn gweithleoedd – neu ar-lein – yn ôl y galw.



	Cyflwyniad
	Sefydlwyd Academi Hywel Teifi gan Brifysgol Abertawe yn 2010, ac fe’i henwyd er cof am yr Athro Hywel Teifi Edwards – cyn-Athro Cymraeg yn y Brifysgol ac un o fawrion y genedl. Mae’r Academi yn sefydliad unigryw sy’n fwy na chyfanswm ei rhannau, ac sy’n cynnwys:
· Dysgu Cymraeg – Ardal Bae Abertawe, sy’n darparu ystod o gyrsiau Cymraeg i oedolion;
· Cangen Abertawe o’r Coleg Cymraeg Cenedlaethol;
· Uned Gyfieithu a Chydymffurfiaeth Iaith y Brifysgol; 
· Tŷ’r Gwrhyd – Canolfan Gymraeg Cwm Tawe a Chwm Nedd.
· Sefydliad Diwylliannol Prifysgol Abertawe
Yn ogystal â hyrwyddo statws a defnydd y Gymraeg, nod craidd yr Academi yw grymuso unigolion o bob oedran a chefndir addysgol, diwylliannol a chymdeithasol i ddysgu’r Gymraeg neu ddatblygu eu sgiliau yn yr iaith. Mae’r Academi hefyd yn gweithio i hyrwyddo cyfleoedd a buddiannau astudio drwy gyfrwng y Gymraeg, yn ogystal â chyflwyno a dathlu ei diwylliant.
Mae darparu addysg trwy gyfrwng y Gymraeg yn greiddiol i strategaeth Prifysgol Abertawe, gan adlewyrchu rôl arweiniol y Brifysgol yng Nghymru heddiw, yn ogystal â’i chyfrifoldebau rhanbarthol, cenedlaethol a statudol.
Mae’r swydd hon yn gofyn am ddarparu addysgu o’r safon uchaf, ynghyd ag ymrwymiad brwd i sicrhau profiad dysgu rhagorol i bob dysgwr.


	



Cefndir 
	Gwahoddir ceisiadau gan unigolion brwdfrydig am swydd Tiwtor Gweithluoedd (rhan-amser) i ymuno â thîm Dysgu Cymraeg Ardal Bae Abertawe (DCABA). Cytundeb cyfnod penodol hyd at 31 Gorffennaf 2027 yw hon, gyda’r posibilrwydd o ymestyn y cytundeb, (yn ddibynnol ar drefniadau cyllido’r sector Dysgu Cymraeg o Awst 2027 ymlaen).
Bydd y Tiwtor Gweithluoedd yn chwarae rhan allweddol wrth ddarparu cynlluniau dysgu Cymraeg i gyflogwyr a gweithleoedd, gyda’r nod o gynyddu nifer y gweithlu sy’n dysgu ac yn defnyddio’r Gymraeg o fewn sectorau a sefydliadau penodol. Disgwylir i’r deiliad swydd fod yn barod i addysgu ar ystod o lefelau, o ddechreuwyr i lefel hyfedr, ac o bosibl i weithio gyda siaradwyr anfoddog er mwyn codi eu hyder iddynt ddefnyddio eu sgiliau Cymraeg yn eu gweithle.
Yn arferol, bydd y tiwtor yn darparu rhwng 10 a 12 awr o addysgu bob wythnos, naill ai mewn dosbarthiadau wyneb-yn-wyneb neu drwy sesiynau rhithiol, yn ôl anghenion y gweithle. O bryd i’w gilydd, gall fod gofyn cyfrannu at ddarpariaeth ehangach DCABA, gan gynnwys sesiynau Cefnogi Dysgwyr (dysgu anffurfiol), sesiynau adolygu neu gyflenwi gwersi. Bydd y deiliad swydd hefyd yn rhan o gyfarfodydd tîm a digwyddiadau hyfforddi, gan gydweithio’n adeiladol a chyfathrebu gyda chydweithwyr yn rheolaidd ac amserol. 
Yn ogystal â bod yn aelod o dîm DCABA, bydd y Tiwtor Gweithluoedd yn rhan o rwydwaith cenedlaethol o diwtoriaid tebyg dan arweiniad y Ganolfan Dysgu Cymraeg Genedlaethol. Golyga hyn y byddant yn mynychu cyfarfodydd rhwydwaith rheolaidd er mwyn cydweithio a rhannu arfer da. Er y bydd rhai gweithdrefnau’n benodol i DCABA a Phrifysgol Abertawe, bydd eraill yn cael eu llywio ar lefel genedlaethol gan y Ganolfan.
Yn ogystal â datblygu sgiliau Cymraeg yn y gweithle, nod arall y cynlluniau hyn yw cyflwyno dysgwyr i fanteision ehangach dysgu Cymraeg a’u hannog i ddefnyddio’r iaith y tu hwnt i’r dosbarth a’r gweithle. Gall hyn gynnwys eu cyfeirio at ddigwyddiadau anffurfiol a chreu cyfleoedd iddynt ddefnyddio’r Gymraeg mewn cyd-destunau eraill. Disgwylir i’n tiwtoriaid gyfrannu at feithrin a chynnal cymuned ddysgu gefnogol, sy’n greiddiol i lwyddiant a hyder y dysgwyr.
Ar gyfartaledd, disgwylir i’r Tiwtor dreulio tua 60% o’i amser gwaith yn addysgu. Treulir gweddill yr amser yn cyflawni gweithgareddau eraill fel: 
· paratoi gwersi a chynnwys; 
· asesu a rhoi adborth i ddysgwyr; 
· cyfrannu at raglen Cefnogi Dysgwyr; 
· mynychu cyfarfodydd; 
· cefnogi gwaith hyrwyddo a datblygu’n broffesiynol drwy hyfforddiant, ymchwil bersonol ac adfyfyrio.
Ac eithrio cyfnodau gwyliau a gytunir, bydd y ddarpariaeth yn parhau drwy gydol y flwyddyn, yn unol ag anghenion y gweithleoedd a’r dysgwyr.


	Prif Ddyletswyddau a Chyfrifoldebau

	Bydd disgwyl i’r Tiwtor:
1. Addysgu rhwng 10 a 12 awr yr wythnos ar gyfartaledd, wyneb yn wyneb neu’n rhithiol, ar ystod o lefelau yn ôl y galw.
2. Asesu gwaith a sgiliau dysgwyr a darparu adborth adeiladol, cyson ac amserol er mwyn cefnogi eu cynnydd.
3. Cydweithio’n rhagweithiol â thiwtoriaid eraill, swyddogion arweiniol a staff ehangach DCABA, a chyfrannu at waith trefniadol a gweithredol.
4. Ymgymryd â datblygiad proffesiynol parhaus ac adolygu cynnydd drwy weithdrefnau Adolygu Datblygiad Proffesiynol Prifysgol Abertawe.
5. Defnyddio adnoddau addysgu cyfredol yn fedrus ac yn effeithiol, a’u teilwra - lle bo angen - i ddiwallu anghenion dysgwyr a gweithleoedd penodol.
6. Cyfrannu at wella cyfraddau cwblhau a dilyniant drwy ddarparu cymorth dysgu effeithiol, gofal bugeiliol a chyngor ar lwybrau dilyniant, a chyfeirio dysgwyr at wasanaethau perthnasol pan fo angen.
7. Cyfrannu at sicrhau ansawdd uchel y ddarpariaeth, yn unol â gweithdrefnau’r Ganolfan Dysgu Cymraeg Genedlaethol a Phrifysgol Abertawe.
8. Hyrwyddo rhaglen a digwyddiadau Cefnogi Dysgwyr DCABA, a meithrin perthnasoedd cadarnhaol ac adeiladol â dysgwyr, cyflogwyr a rhanddeiliaid eraill.
9. Cyfrannu’n achlysurol at weithgareddau dysgu anffurfiol a digwyddiadau perthnasol, gan gynnwys gweithio ar benwythnosau neu y tu allan i oriau arferol pan fo angen.
10. Annog a chefnogi dysgwyr, lle bo’n briodol, i sefyll arholiadau Cymraeg i Oedolion (CBAC), gan ddarparu arweiniad a chymorth pwrpasol.
11. Cefnogi gweithgareddau marchnata a digwyddiadau sy’n hyrwyddo’r ddarpariaeth, a chynyddu ymwybyddiaeth o waith DCABA a buddion dysgu Cymraeg.
12. Cyflawni unrhyw ddyletswyddau rhesymol ychwanegol yn unol â chyfarwyddyd y Rheolwr Llinell neu Bennaeth DCABA.
13. Cydymffurfio â pholisïau, gweithdrefnau a gofynion statudol perthnasol DCABA a Phrifysgol Abertawe, gan gynnwys y rhai sy’n ymwneud â Galluogi Perfformiad, y Gymraeg, rheoli risg, diogelu data, hyfforddiant gorfodol, cydraddoldeb ac amrywiaeth, a Chôd Ymddygiad DCABA.

	Manyleb 
Person 

	Meini Prawf Hanfodol
1. Addysg hyd at lefel gradd neu gymhwyster cyfatebol.
2. Rhuglder a safon uchel yn y Gymraeg, ar lafar ac yn ysgrifenedig.
3. Profiad o addysgu’r Gymraeg i oedolion i safon uchel ar draws ystod o lefelau, ynghyd ag adborth cadarnhaol gan ddysgwyr neu randdeiliaid.
4. Profiad o addysgu a theilwra cynnwys addysgol i ddiwallu anghenion grwpiau targed penodol.
5. Cymhwysedd digidol da a’r gallu i ddefnyddio llwyfannau, rhaglenni ac adnoddau TG yn fedrus ac yn effeithiol i gyfoethogi profiadau dysgu, gan gynnwys Zoom a Microsoft Teams.
6. Sgiliau cyfathrebu a rhyngbersonol rhagorol, a’r gallu i feithrin perthnasoedd cadarnhaol ac adeiladol ag ystod eang o randdeiliaid.
7. Y gallu i asesu lefel iaith dysgwyr a darpar-ddysgwyr, a darparu cymorth ac arweiniad priodol er mwyn datblygu eu medrau iaith.
8. Gallu profedig i gynllunio, trefnu a blaenoriaethu gwaith yn effeithiol.
9. Gallu profedig i weithio’n effeithiol fel rhan o dîm ac i weithio ar eich liwt eich hun.
10. Parodrwydd i hyrwyddo a chefnogi digwyddiadau a chyfleoedd dysgu anffurfiol ar gyfer dysgwyr a darpar-ddysgwyr.
11. Gallu a pharodrwydd i deithio ar draws rhanbarth Ardal Bae Abertawe, ac i deithio ymhellach yn achlysurol os bydd gofyn.
12. Hyblygrwydd i weithio yn unol ag anghenion y ddarpariaeth, gan gynnwys gyda’r nos neu ar benwythnosau yn achlysurol.
13. Tystiolaeth o ymrwymiad i ddatblygiad proffesiynol parhaus a’r gallu i gadw gwybodaeth a sgiliau perthnasol yn gyfredol, gan gynnwys ymwybyddiaeth o ddatblygiadau perthnasol yn y sector, ac o newidiadau mewn polisïau, rheoliadau a threfniadau arolygu.
Meini Prawf Dymunol:

· Gradd ôl raddedig 
· Cymhwyster addysgu cydnabyddedig neu gymhwyster penodol ym maes Dysgu Cymraeg.
· Profiad o addysgu mewn gweithleoedd neu gyd-destunau galwedigaethol.
· Profiad o ddefnyddio ystod eang o ddulliau ac adnoddau dysgu digidol.
· Ymwybyddiaeth o waith y Ganolfan Dysgu Cymraeg Genedlaethol a'r sector Dysgu Cymraeg.
· Profiad o gefnogi dysgwyr i sefyll arholiadau Cymraeg i Oedolion (CBAC).
· Profiad o hyrwyddo'r Gymraeg a chreu cyfleoedd anffurfiol i ddefnyddio'r iaith.
· Gallu i ymgymryd ag ymchwil perthnasol 

	Gwybodaeth ymgeisio
	
Gofynnir i ymgeiswyr ddarparu cais ar-lein gan ystyried y meini prawf hanfodol uchod yn ofalus a darparu tystiolaeth o’ch gallu i gwrdd â nhw. Wrth gyflwyno eich ffurflen gais ar-lein (yn Gymraeg), gofynnir i chi hefyd ddarparu:
i. copi o’ch CV wedi’i chymhwyso ar gyfer y swydd hon
ii. Llythyr atodol (1 ochr A4) yn amlinellu’r hyn sydd gennych i’w gyfrannu i’r swydd


	Gwybodaeth Ychwanegol
	Croesewir ymholiadau anffurfiol, a gellir eu cyfeirio at Iestyn Llwyd (Pennaeth DCABA) trwy ebost: i.llwyd@abertawe.ac.uk 
Os am fwy o wybodaeth am ddarpariaeth gyfredol DCABA a’r sector Dysgu Cymraeg, ewch i dysgucymraeg.cymru/aba
Cliciwch y ddolen ganlynol os am fwy o wybodaeth am Academi Hywel Teifi  

